
1 Jowãw 1:1 i 1 Jowãw 1:5

1 Jowãw
Jesus hã h'yy ka'eeh do hã pooj jé

Jowãwma erih do hahỹỹh
Ji h'yyb tym hed'ëëp do ky n'aa hahỹỹh

1Bëããmaerihhahỹỹhã, sahõnhhẽ tadudahäng
dopooj jéhawätdokyn'aa, P'opHagäDoKyyhhäd
näng do ky n'aa.* Ããmaa napäh ta kyyh, ãã hapäh
na-ããj hẽ. Baad ãã bahapäh ãã matym me. Ta hã
ããmoo däng. Ji h'yyb tymhed'ëëp do ky n'aa né hẽ
tii. 2 Ji h'yyb tym hed'ëëp do ana kän ãã mahang.†
Baad ãã bahapäh né hẽ. Ti hyb n'aa ta ky n'aa ãã
wén her'oot baad ub. Hedëb had'yyt do ky n'aa bë
ãã maher'oot. P'op Hagä Doo, ta Yb sii tabawäd
wät. Ti ana kän ãã mahang P'op Hagä Do an'oo
bä. 3Bë ããmaher'oot ãã hapäh do ky n'aa, ãã maa
napäh do ky n'aa, séd bë h'yyb hedoo hyb n'aa da
ãã sii. Séd ãã h'yyb hedoo ta Yb hỹ pong jé hawät
do hã. Séd ãã h'yyb hedoo na-ããj hẽ ta T'aah hã,
JesusKristohã. 4Bëããwénmaerihhahỹỹhã Jesus
ky n'aa, tak'ëp ër tsebé hyb n'aa da.

Taw'ããts hẽ ta bag hadoo doo gó ji bawät do ky
n'aa hahỹỹh

5 Bë ãã maher'oot ãã hã Kristo metëëk doo.
Hahỹỹ da tametëëk ããh: Ta bag hadoo P'op Hagä
Doo. Baad ub had'yyt hẽ P'op Hagä Doo, tahanäng
pé tii. Dooh badagyp pé ta hã. Tabad'op hẽ nesaa

* 1:1 Jesus Kristo ky n'aa né tii. † 1:2 Jesus né hẽ tii.

do ta hã, tahanäng pé tii. 6 Ti hyb n'aa, séd hã ji
h'yyb hedoo P'op Hagä Do hã ji her'ood bä, nesaa
doo gó, badagyp do hadoo doo gó ji awäd had'yyt
bä, daap ji menyyh tii bä ji her'oot do hã. Dooh
baadhadoo do kyn'aametëëkdoo da ji awädbä tii
d' ji edo bä. 7 Baad ji aboo bä, P'op Hagä Do baad
tabawädhad'yyt doo da ta bag hadoo doo gó, séd ji
h'yyb hedoo ta hã. Tii bä P'op Hagä Do awug hõm
da sahõnh hẽ nesaa do ji h'yyb tym gó hanäng doo,
Jesus, P'op Hagä Do T'aahmajyywme.

8 “Tabad'op hẽ nesaa do hã ỹỹ”, ji noo bä, nesaa
do ji jejënbä, ji daaj hẽ ji kawadii. Dooh tanyy bä ji
h'yyb tym gó baad hadoo do P'op Hagä Dometëëh
doo. 9Nesaado ji h'yyb tymgóhanängdo ji najejën
bä, P'op Hagä Do hã ji kawoow bä, tawug hõm da
tii. Tamabaan hõm da sahõnhhẽ baad nadoo do ër
moo bok do paah. P'op Hagä Do anoo né hẽ taky
däng doo. Dooh tahỹỹd bä ta kyyh. Baad had'op
do tii. 10 “Dooh nesaa do ỹmoowäd bä” ji ky hado
bä,P'opHagäDonookanesa, ji hanängpé tii. Dooh
tii bä ji h'yyb tym gó ta kyyh awäd bä.

2
1 Tah haa hedoo do bëëh. Bë ỹ ma erii wät tii,

nesaa do bëmoo nabok hyb n'aa, nesaa do bë hyb
n'aa nanewëë hyb n'aa. Ti hado né paawä, nesaa
do bë see moo wäd bä, nesaa do tahyb n'aa newë
bä, ti anäng Jesus Kristo, P'op Hagä Do karẽn doo
da hawäd up doo, ji ky n'aa rod n'aa P'op Hagä Do
ër Yb wë. Ji tamo n'aa jesuu. 2 Jesus dajëp ër hyb
n'aa. Nesaa do ër moo bok do säm tadajëp, P'op
HagäDoawughõmhybn'aanesaadoërhãhanäng
doo. Dooh ër hyb n'aa had'yyt tado bä tadajëp.

Sahõnh hẽ badäk hahỹỹ hã habong do sa hyb n'aa
na-ããj né hẽ tadajëp.

3P'opHagäDokyn'aa jaw'yykdo ji kydaheehdo
hã ji bahapäh P'opHagäDo ji hapëë däg bä ji h'yyb
tymgó. 4“ỸhapähP'opHagäDohëp ỹỹ gó” hanäng
péh, dooh ta ky n'aa jaw'yyk do taky dahé bä, daap
hẽ ti tamenyyh taher'oot do hã. Dooh ta h'yyb tym
gó tanyy bä baad hadoo do P'op Hagä Do metëëh
doo. 5P'op Hagä Do ji ky dahé bä, taher'oot doo da
ji awädbä,baad tabadäng tii bä ji h'yyb tymgóP'op
Hagä Do kamahä̃n doo. P'op Hagä Do kamahä̃n
doo da ji kamahä̃n kän tii bä. Hahỹỹ hã ji bahapäh
séd ji h'yyb hedo bä P'opHagäDohã: 6 “Séd ỹ h'yyb
hedoo P'op Hagä Do hã”, ji ky hado bä, taw'ããts hẽ
Jesus bawädwät doo da ji bawät.

7Najis haa, dooh papuuj ky n'aa jawyk do bë ỹ
ma erii bä. Ta paa né hẽ bë ỹ ma erih, Jesus hã
bë h'yy ka'eeh bë du do noo gó bë gadoo doo, bë
hã rama metëëk do paa né hẽ tii. Bë maa napëë
wät do né hẽ ta ti bë ỹ ma erih doo. 8Ta paa né hẽ
paawä, papuuj hado däk hahỹ ky n'aa jawyk do bë
ỹ ma erih doo. Papuuj däg ji hapäh Kristo bawät
doo kä, bë babok doo kä na-ããj né hẽ. Bë eréd hõm
nesaa doo. Bë du do däk baad bë babok doo kä.
Nesaa doo, ji h'yy gatamahdona-ããjhẽ badoowät
hỹỹ kä. Baad hadoo do ganä däk ër h'yyb gó.

9 “Ta bag gó ỹ bawät”, hanäng péh, ta da hadoo
do Jesus hã h'yy ka'eeh do wë tah'yy gaẽẽj bä,
badagyp do hadoo doo gó tabawät nä tii. 10 Ta da
hadoo do Jesus hã h'yy ka'eeh do kamahä ̃n doo, ta
bag hadoo doo gó tabawät. Dooh ta hã hanäng péh
baad nadoo do hã ta hã h'yyb tatuk doo. 11 Ta da



1 Jowãw 2:12 iv 1 Jowãw 2:16

hadoo do Jesus hã h'yy ka'eeh do wë h'yy gaẽẽnh
doo, badagyp do hadoo doo gó ta h'yyb bawät.
Badagyp do hyb n'aa, nesaa do hyb n'aa, dooh
tahapëë bä tahahõm hẽnh. Ty tamah do hado däk.

12Tahhaahedoodoo, bë ỹwénmaerihnesaado
bëh'yyb tymgóhanängdoP'opHagäDoawughõm
do hyb n'aa, Kristo ër hyb n'aa dajëp do hyb n'aa.
13 Bë mahang bäp peej däk Kristo hã h'yy ka'eeh
doo, wahëh hedo padëëk bëëh. Bë ỹ wénma erih,
hedëb had'yyt do bë hapëë däg kän do hyb n'aa bë
h'yyb tym gó. Bë mahang papuuj nä Jesus hã h'yy
kae däk doo, wanehëhnä do hadoo bëëh. Bë ỹwén
ma erih, Nesaa do Yb hã bë j'aa et'ëëk do hyb n'aa.
Bëỹmaerih, tahhaahybn'aahedoodoo. Bëỹwén
ma erih ër Yb hỹ pong jé hawät do bë hapëë däg
kändohybn'aa bë h'yyb tymgó. 14Bëmahang bäp
peej däk Kristo hã h'yy ka'eeh doo, wahëh hedo
padëëk doo, bë ỹ wén ma erii wät hedëb had'yyt
do bë hapëë däg kän do hyb n'aa bë h'yyb tym gó.
Bë mahang papuuj nä Jesus hã bë h'yy kae däk
doo, wanehëh nä do hadoo, bë ỹ ma erii wät, bë
h'yyb hej'oonh do hyb n'aa, P'op Hagä Do kyyh bë
tah'yyb mahũũm do hyb n'aa, Nesaa Do Yb hã bë
j'aa ketsë do hyb n'aa.

Dooh ji kamahä ̃n bä badäk hahỹỹ hã hanäng do
ky n'aa hahỹỹh

15 Bë kamahä ̃n manä badäk hahỹỹ hã habong
do P'op Hagä Do hã h'yy kana'eeh do rakamahä̃n
doo. Bë kamahä̃n manä badäk hahỹỹ hã hanäng
doo. Jé badäk hahỹ kamahä̃n doo, dooh P'op Hagä
Do takamahä̃n bä. 16 Sahõnh hẽ badäk hahỹỹ hã
hanäng do nesaa doo, tak'ëp ji h'yyb säg karẽn do

hedoo doo, ji matym me ji heg'ããs doo, tak'ëp ji
karẽn do hedoo doo, ji ma hã, ji moo wät do hã
ji kasab'ee do hedoo doo, ti sahõnh hẽ dooh P'op
Hagä Do ër Yb hanaa tado bä. Badäk hahỹỹ hã
tabana tii. 17 Badäk hahỹ gawatsik da. Ta hã
hanäng do nesaa do hadoo do ji h'yyb karẽn do
gawatsik né tii da ẽnh. P'op Hagä Do karẽn do ky
dah'eeh doo, dooh ragawatsig bä. Aboohad'yyt hẽ
da.

H'yy kawareem do yb ky n'aa hahỹỹh
18Tah haa, edah ti noo gó sahõnh hẽ tagawatsik.

Bë ky n'aa napäh, ti pooj jé Kristo majĩĩ, Kristo hã
h'yy kawareem do yb kasee. Da hẽ hajõk Kristo
hã h'yy kawereem do rakas'ee kän. Ti hyb n'aa
ji hapäh, edah sahõnh hẽ gawatsik doo. 19 Ër
mahangnépaawä rababokdopaah, doohnéhẽ ër
wób rado bä. Ërwób rado bä paawä, dooh paawä
ër reréd bä ër mahang rababok doo. Ër mahä ̃nh
rabahõm. Ti hyb n'aa, dooh ër wób rado bä ji
hapäh.

20 Bë hã Jesus Kristo anoo P'op Hagä Do Sahee
bë tah'yyb mahũũm hyb n'aa. Ti hyb n'aa sahõnh
hẽ bë bahapäh panyyg heh'äät doo, P'op Hagä
Do metëëh doo. 21 Dooh bë ỹ wén ma erii bä bë
nahapäh do hyb n'aa baad hadoo do ky n'aa. Bë
ỹ wén ma erih, baad bë bahapëë däk do hyb n'aa
né hẽ baad hadoo do ky n'aa. Baad hadoo do ky
n'aa bä naa nado noo kanesa doo. Bë hapäh né hẽ
tii. Ti hyb n'aa né hẽ bë ỹ wén ma erih. 22 Baad
bë ỹ maher'oot. “Jesus, P'op Hagä Do H'yyb Däng
Do nado”, hanäng péh, daap menyyh do yb tii. Ti
né hẽ nanäng bë ky n'aa napëë däk doo, Kristo hã

h'yy kawareem doo. P'op Hagä Do T'aah, ta Yb na-
ããj hẽ h'yy kawareem do yb ty n'aa ges'yyk. 23 Ta
T'aah ty n'aa ges'yyk doo, dooh P'op Hagä Doo,
Jesus Yb tahapëë bä. Ta T'aah gadoo péh, Jesus
Kristo Yb na-ããj hẽ tagadoo.

24 Ti hyb n'aa, taw'ããts hẽ bë ky dahé had'yyt
hẽ panyyg heh'äät doo, p'ooj ub, bë du doo noo
gó Jesus hã bë h'yy ka'eeh do bë maa napäh doo.
Taw'ããts hẽ bë h'yyb gó tabaym panyyg heh'äät
doo. Panyyg heh'äät doo, p'ooj ub bë maa napäh
doo, bë h'yyb gó tayyw bä, baad bë enyyw bä, séd
bë h'yyb hedo had'yyt da tii bä Jesus hã, Jesus Yb
hã. 25 Hahỹ ti ër hã Kristo ky n'aa enooh doo:
Ër tah'yyb edëëb had'yyt hẽ, hỹ pong jé ër baboo
had'yyt hyb n'aa ta pa.

26Ta ti bë ỹma erii wät, bë ỹmaher'oot hyb n'aa
bë hã karẽn wad'ii do sa ky n'aa hã. 27 P'op Hagä
Do Sahee bë hã Kristo anoo doo, baym bë h'yyb
tym gó. Ti hyb n'aa dooh hyb n'aa ta see bë ma
metëëkpéh. P'opHagäDo Sahee ti bë tamametëëk
sahõnh hã. Baad bë tamametëëk. Dooh daap tado
bä. Ti hyb n'aa, taw'ããts hẽ bë ky dahé had'yyt hẽ
bë tamametëëk doo. Taw'ããts hẽ Kristo hã bë h'yy
kata däg had'yyt hẽ.

28 Hỹỹ kä, tah haa hedoo doo, ỹ ab'aanh bë
hã: Kristo sii bë aboo had'yyt hẽ, tamatëëh bä kä,
h'yybneỹỹmgó tamatymgóërbab'ëëhhybn'aa, ër
numanebyng hyb n'aa tamatym gó ër bab'ëëh bä.
29 Bë hapäh do hyb n'aa baad had'op do ti Kristo,
bëhapähna-ããjhẽP'opHagäDo taahnéhẽ sahõnh
hẽ baad hadoo domoo bok doo.

3
P'op Hagä Do taah ëër ky n'aa hahỹỹh

1Bë hegãã nyy da tak'ëp ër Yb hỹ pong jé hawät
do ër takamahä̃n. Tak'ëp ër takamahä̃n do hyb
n'aa P'op Hagä Do taah ër tamaneëënh. Ti né hẽ
ëër! Badäk hahỹỹ hã habong do P'op Hagä Do hã
h'yy kana'eeh doo, dooh ër rahapëë bä P'op Hagä
Do taah ëër, ranahapähdohybn'aaP'opHagäDoo.
2 P'op Hagä Do taah né hẽ ër da hẽ, najis haa.
Dooh né paawä ër P'op Hagä Do metä nä bä nyy
d' tabad'oo da ër hã, ër hapäh Jesus Kristo hado
däk da ëër, tamatëëh bä, baad ub tii kä Jesus ër
bahapäh do hyb n'aa ti noo gó. 3 Sahõnh hẽ Jesus
Kristo hadoo rabahadoo do sa h'yyb gó ragahëën
doo, sa daaj hẽ rakan'yyh nesaa domahä ̃nh, Jesus
baad had'op do hadoo rabahadoo hyb n'aa kä.

4 Nesaa do moo heb'ooh doo, P'op Hagä Do ky
n'aa jaw'yyk do wë rah'yy kawereem. Sahõnh hẽ
nesaa do ji moo wät doo, P'op Hagä Do ky n'aa
jaw'yyk do wë h'yy kawareem do tii. 5 Bë hapäh
néhẽ, Jesus bahyngwawẽẽhẽnesaado jimoowät
do tabado hõm hyb n'aa. Dooh nesaa do ta hã. 6Ti
hybn'aa Jesus sii hawätdoo, doohnesaa do tamoo
hewëëd bä. Nesaa do moo heb'ooh doo, dooh
Kristo tahapëë bä ta h'yyb gó. 7 Ti hyb n'aa, tah
haa hedoo doo, bë hyb n'aa matakä bë ranawadii
hyb n'aa. Baad hadoo do moo heb'ooh doo, baad
had'op do né hẽ tii, Kristo baad had'op do hadoo.
8 Nesaa do moo heb'ooh doo, Dijab* karapee tii.
Tii d' ji wén hapäh sahõnh hẽ tadu dahäng noo gó
* 3:8 Gereg kyyme ramaneëënhNesaa Do Yb, Dijab. “Ji taky n'aa
tapa had'yyt doo”, tahanäng pé ti Dijab.

Dijabmoohew'ëëtnéhẽ ta ti nesaadoo. P'opHagä
Do T'aah ewäd hyng wawẽẽ hẽ tagawatsiig hõm
hyb n'aa Dijabmoowät doo.

9 P'op Hagä Do taah dooh nesaa do ramoo hebo
bä, P'op Hagä Do Sahee mahũũm do hyb n'aa
sa h'yyb. Dooh rahaja bä nesaa do ramoo hebo
bä, P'op Hagä Do taah rabahadoo do hyb n'aa.
10Hahỹỹ hã ji hapäh P'op Hagä Do taah, ji hapäh
na-ããj né hẽ Dijab karapee: Baad hadoo do moo
nawät doo, ta da hadoo do Jesus hã h'yy ka'eeh do
kamanahä̃n doo, dooh P'opHagäDo t'aah tado bä.

Ji da hadoo do ji kamahä̃n do ky n'aa hahỹỹh
11 Hahỹ ti bë maa napäh do pooj jé bë du do

noo gó Jesus hã bë h'yy ka'eeh doo: Taw'ããts hẽ
ji kamahä̃n ji da hadoo doo. 12 P'ooj ub hawät do
Kaĩhmakũ bad'oo doo da, bë adoo manäh. Nesaa
Do Yb karapee né hẽ tii. Ta hỹỹj tanabooh. Ta hỹỹj
Kaĩh wén nabooh, nesaa do Kaĩh moo hew'ëët do
hyb n'aa. Ta hỹỹj ti baad hadoo do tamoo hew'ëët.
13 Ti hyb n'aa, wakãn haa, bë h'yy gabedo manä
badäk hahỹỹ hã habong do P'op Hagä Do hã h'yy
kana'eeh do bë wë rakawaj'ããn bä baad bë babok
do hyb n'aa.† 14 Ëër, dooh ër h'yyb tym dajëp do
tahado wäd bä. Ër h'yyb tym edëb kän P'op Hagä
Do wë. Baad ta ti ër bahapäh, ër wakããn Jesus hã
h'yy ka'eehdo ërkamahä̃ndohybn'aa. Tawakããn
Jesus hã h'yy ka'eeh do wë h'yy gaẽẽnh doo, dajëp
do hadoo nä ta h'yyb tym. 15 Ta da hadoo do wë
h'yy gaẽẽnh doo, dahej'ëëp do hadoo ti P'op Hagä
Do matym gó. Sa da hadoo do dahej'ëëp do sa wë,
† 3:13 Ji wë rakawajããn, Kaĩhmoo ti ragahõm do hyb n'aa.

dooh edëbhad'yyt do awädbä. DoohP'opHagäDo
wë ras'ëëg bä. Bë hapäh né hẽ tii.

16Hahỹỹ hã ër bahapäh kamahä̃n heh'äät doo:
Ta daaj hẽ Jesus Kristo kan'oo däk dajëb hã ër hyb
n'aa. Ti hyb n'aa taw'ããts hẽ ër na-ããj ër kan'oo
däk ër da hadoo sa hyb n'aa. 17 Ji ma nyy bä, ji
da hadoo do ta wë badoh do ji t'yyd manehĩĩn bä,
dooh P'op Hagä Do hã ji kamahä ̃n. 18 Tah haa, ji
kyy me had'yyt nado ji kamahä̃n. Taw'ããts hẽ ji
masa doo me ji kamahä ̃n ji wakããn Jesus hã h'yy
ka'eeh doo. Taw'ããts hẽ ji kamahä ̃n heh'äät, j'ooj
madäk doome nado.

19 Baad ji wakããn ji kamahä̃n do hã, baad ji
hapäh, baad hadoo do ky n'aa ky daheeh do ji.
Baad ji wakããn ji kamahä̃n bä, dooh ji h'yyb eỹỹm
bä P'op Hagä Do ji hyb n'aa es'ee bä. 20 Dooh ji
eỹỹm bä ji h'yyb ji taky n'aa tapa bä paawä. Tii d'
tawén hadoo, ji h'yyb tym bahä ̃nh P'op Hagä Doo.
Sahõnh ji h'yyb tym gó hanäng do P'op Hagä Do
hapäh. 21Najis haa, ji h'yyb ji taky n'aa natapa bä,
dooh ji h'yyb eỹỹm bä P'op Hagä Do sii ji er'ood
bä. 22 Ta hã ji ky n'aa etsẽẽ do ji gadoo ji hapäh tii
bä, tamejũũ do ji ky daheeh do hybn'aa, tagen'aak
do ji moo wät do hyb n'aa. 23Hahỹ pawóp hẽ P'op
HagäDo ji tamejũũ: TaT'aah JesusKristo hã ji h'yy
ka'eeh, ji da hadoo do ji kamahä̃n ji tamejũũ doo
da. 24 Tamejũũ do ky dah'eeh doo, séd hã rah'yyb
hedoo P'op Hagä Do hã. Sa h'yyb gó P'op Hagä Do
bawät tii bä. Ta Sahee ër hã tanoo do hyb n'aa ër
hapäh, ër h'yyb gó P'op Hagä Do bawät.

4

Ji metyy P'op Hagä Do Sahee kyy gó tado bä
raher'oot do ky n'aa hahỹỹh

1 Najis haa, bë ky dahé manä “P'op Hagä Do
Sahee kyy gó ỹ baher'oot”, hanäk doo. Taw'ããts
hẽ bë mety ta tii, bë bahapäh hyb n'aa P'op Hagä
Do Sahee tado bä sa h'yyb tymgóhanängdoo, P'op
Hagä Do Sahee tanado bä. Hajõk badäk hahỹỹ hã
ketyn h'ũũm P'op Hagä Do ky n'aa rod oow daap
menyyh doo. 2Hahỹỹ hã da bë metyy P'op Hagä
Do Sahee kyy gó tado bä raher'oot doo: Aj'yy gó
né hẽ Jesus Kristo P'op Hagä Do T'aah kesok se
hub né hẽ hanäng doo, ky daheeh doo, P'op Hagä
Do Sahee kyy gó né hẽ ti tabaher'oot. 3 Aj'yy gó
Jesus kesok do ky sëmdoo, ky nadaheeh doo, dooh
P'op Hagä Do Sahee kyy gó tado bä ti tabaher'oot.
Kristo hã h'yy kawareem do yb sahee ti hedoo do
h'yyb tym gó tabawät. Bë ky n'aa napäh, ti awät
h'yy kawareem do yb. Ti awäd däg kän badäk
hahỹỹ bä. 4 Bë tah haa, P'op Hagä Do karapee
né hẽ bëëh. Ta Sahee bë tah'yyb mahũũm doo,
P'opHagä Do hã h'yy kana'eeh do h'yyb gó hanäng
do bahä̃nh, Dijab bahä ̃nh. Ti hyb n'aa, bë h'yy
ganyy däg nanäng ma matëg oow sa hã, bë wén
ky nadaheeh raher'oot doo. Bë j'aa etëëg wät sa
hã. 5Badäk hahỹỹ hã habong do P'op Hagä Do hã
h'yy kana'eeh do wób tii. Ti hyb n'aa P'op Hagä
Dohãh'yy kana'eeh do ramaanapäh, raky daheeh
raher'oot doo. 6Dooh sa wób ër do bä. P'op Hagä
Do karapee ër ti hỹỹh. P'opHagäDo hapäh domaa
napäh, ky daheeh, ër metëëk doo. P'op Hagä Do
karapee nadoo doo, dooh ji tamaa newë bä. Ër
her'oot do maa new'ëë doo, Sahee baad hadoo do

h'yyb mahũũm. Ër her'oot do maa nanew'ëë doo,
daapmenyyh do yb sahee ta h'yyb gó tabawät.

Kamahä ̃n do ky n'aa hahỹỹh
7 Najis haa, P'op Hagä Do banoo ër hã ji

kamahä̃n doo. Ti hyb n'aa, taw'ããts hẽ ji da hadoo
do ji kamahä̃n né hẽ. Ta da hadoo do kamahä̃n
doo, P'op Hagä Do karapee né hẽ tii. Baad P'op
Hagä Do tabahapäh ta h'yyb gó. 8 P'op Hagä Do
kamahä̃n had'yyt hẽ. Ti hyb n'aa ta da hadoo
do kamanahä̃n doo, dooh P'op Hagä Do tahapëë
bä. 9 Hahỹỹ da P'op Hagä Do metëëh ji hã ji
takamahä̃n: Ta T'aah sét had'op do tamejũũ ër
mahang, hỹpong jé ji awädhad'yythybn'aa tahyb
n'aa. 10Hahỹ heh'äät kamahä ̃n doo: Dooh ji tado
bä P'opHagäDo ji kamahä̃n doo. P'opHagäDo ti ji
takamahä̃n. Ta T'aah tamejũũ wawẽẽ hẽ tadajëp
hyb n'aa ji hyb n'aa, nesaa do ër moo bok do säm,
nesaa do ji h'yyb tym gó hanäng do tabawug hõm
hyb n'aa ta T'aahmajyywme.

11 Najis haa, ta ti hadoo né hẽ P'op Hagä Do
tak'ëp ji takamahä̃n. Ti hyb n'aa, taw'ããts hẽ ji
kamahä̃n ji da hadoo do Jesus hã h'yy ka'eeh doo.
12 Dooh noo gó P'op Hagä Do ji ty gepäh péh. Ti
hado né hẽ paawä, ji wakããn Jesus hã h'yy ka'eeh
do ji kamahä̃n bä, ji h'yyb gó P'op Hagä Do bawät
tii bä. Baad tabadëë däk tii bä ji h'yyb gó P'op
Hagä Do kamahä̃n doo. P'op Hagä Do kamahä̃n
doo da ji kamahä̃n kän tii bä. Ji h'yyb tym gó
P'op Hagä Do bawät. 13 Séd ji h'yyb hedoo P'op
Hagä Do hã, ji h'yyb gó P'op Hagä Do bawät ji wén
hapäh, ta Sahee ji hã tanoo do hyb n'aa. 14 Ta
T'aah P'op Hagä Do mejũũ wawẽẽ hẽ, sahõnh hẽ

badäk hahỹỹ hã habong do sa h'yyb tym dëëb
tabahadoo hyb n'aa. Ti né hẽ ãã hapäh ãã matym
me. Baad ta ky n'aa ãã baher'oot. 15 Ti hyb n'aa,
“P'op Hagä Do T'aah né hẽ Jesus Kristo” hanäng
péh, ky daheeh péh, ta h'yyb tym gó P'op Hagä Do
bawät, séd tah'yyb hadoo P'opHagäDohã. 16Baad
ër bahapäh P'op Hagä Do ër takamahä̃n. Ër daab
yyp P'op Hagä Do ër takamahä̃n do hã. P'op Hagä
Do kamahä̃n had'yyt hẽ. Ti hyb n'aa, jé P'op Hagä
Doo, ta wakããn na-ããj hẽ kamahä̃n had'yyt doo,
séd tah'yyb hadoo P'op Hagä Do hã. Ta h'yyb gó
P'op Hagä Do bawät.

17 Jesus Kristo bawät doo da ër babok badäk
hahỹỹ hã. Ti hyb n'aa baad tabadëë däk ër h'yyb
gó P'op Hagä Do kamahä ̃n doo. P'op Hagä Do
kamahä̃n doo da ër kamahä ̃n kän P'op Hagä Do
an'oo bä. Ti hyb n'aa, dooh ër eỹỹm bä Jesus ji taky
n'aa etyy noo gó. 18 P'op Hagä Do ji kamahä ̃n bä,
dooh ji eỹỹm bä. Ji eỹỹm mabaj näng do hã. Ti
hybn'aa, baadhad'opP'opHagäDo ji kamahä ̃nbä,
dooh ỹỹm ji hã. Ji eỹỹm bä, dooh baad tadëë nä bä
P'opHagäDo kamahä ̃n do ji h'yyb gó. 19P'opHagä
Doo, ta wób na-ããj ër wén kamahä ̃n, pooj jé P'op
Hagä Do ër takamahä̃n do hyb n'aa. 20 “P'op Hagä
Do ỹ kamahä̃n” ji ky hado bä, ji da hadoo do Jesus
hã h'yy ka'eeh do wë ji h'yy gaẽẽj bä, daap hẽ ji
menyyh tii bä. Jiwakããn ji hapähdo ji kamanahä̃n
bä, ny daa ji kamahä̃n P'op Hagä Do ji nahapäh
doo. 21Hahỹỹda JesusKristomejũũdopaa ji: P'op
Hagä Do takamahä̃n doo, taw'ããts hẽ ta da hadoo
do Jesus hã h'yy ka'eeh do takamahä̃n na-ããj hẽ.

5
P'op Hagä Do ji kamahä ̃n bä, tamejũũ do ji ky

daheeh do ky n'aa hahỹỹh
1 Sahõnh hẽ “Jesus né hẽ ti P'op Hagä Do H'yyb

Däng Doo” hanäk doo, ky dah'eeh doo, P'op Hagä
Do taah né hẽ tii. Ta yb kamahä̃n doo, ta yb taah
takamahä̃n na-ããj hẽ. 2Hahỹỹ hã ji bahapäh P'op
Hagä Do taah, Jesus hã h'yy ka'eeh do ji kamahä̃n
bä: P'op Hagä Do ji kamahä ̃n bä, tamejũũ do ji ky
dahé bä na-ããj hẽ. 3 P'op Hagä Do ji kamahä̃n bä,
tamejũũ do ji ky daheeh. Nahejooj, ji nahajaa do
nado P'op Hagä Do mejũũ doo. 4 Sahõnh hẽ P'op
Hagä Do taah rahajaa raj'aa etëëg bä badäk hahỹỹ
hã habong do P'opHagä Do hã h'yy kana'eeh do sa
hã h'yyb tatuk doo. Jesus hã ji h'yy ka'eeh do hyb
n'aa ji j'aa et'ëëk badäk hahỹỹ hã hanäng do nesaa
do ji h'yyb tat'uuk doo. 5 Jesus P'op Hagä Do T'aah
né hẽ ky dah'eeh doo, jããm né hẽ ti rahajaa raj'aa
etëëg bä nesaa do hã badäk hahỹỹ hã habong do
P'opHagäDohãh'yy kana'eeh doh'yyb karẽndoo.

6 Jesus Kristo né hẽ ti wawẽẽ hẽ hahyng doo,
naëng me nu kemuun wät doo, ta majyyw tan'oo
däk do ji hyb n'aa tadajëp noo gó. Nu kemuun
wät do had'yyt nado tame. Dajëp na-ããj né hẽ.
Tan'oo däk ta majyyw ji hyb n'aa. Baad P'op Hagä
Do Sahee metëëh ji hã ta ti ky n'aa. Te hub né hẽ
had'yyt hẽ P'op Hagä Do Sahee. 7Tamawoob hẽ ta
metëë n'aa, te hub né hẽ Jesus ky n'aametëëh doo:
8 P'op Hagä Do Sahee, tanu kemuun do naëngme,
Jesus majyyw tan'oo däk do tadajëp noo gó. Séd
gó rametëëh. 9 Aj'yy hapäh do ky n'aa taher'ood
bä, ji ky daheeh taher'oot doo. Ti bahä̃nh ti P'op

Hagä Do her'oot doo. Aj'yy her'oot do nado tii.
Ti hyb n'aa, baad ji ky daheeh ta T'aah ky n'aa
taher'oot doo. 10P'op Hagä Do T'aah hã ky daheeh
doo, tenäm ta h'yyb gó Jesus ky n'aa P'op Hagä Do
metëëh doo. P'opHagäDo her'oot do ky nadaheeh
doo, P'op Hagä Do noo kanesa, tahanäng pé tii,
ta T'aah ky n'aa P'op Hagä Do her'oot do taky
nadaheeh do hyb n'aa. 11 Hahỹỹ da ta T'aah ky
n'aa P'op Hagä Do metëëh ji hã: Ta T'aah hyb n'aa
ji h'yyb tym tabed'ëëp, hỹ pong jé ta sii ji awäd
had'yyt hẽ hyb n'aa. 12 P'op Hagä Do T'aah gadoo
do ta h'yyb tym gó, hỹ pong jé had'yyt hẽ tabawäd
däk da P'op Hagä Do sii. Ta T'aah ganadoo doo,
dooh né hẽ tagado bä edëb had'yyt do P'op Hagä
Do pa.

13 Ỹ wén ma erii wät hahỹ bë hã, P'op Hagä Do
T'aah hã h'yy ka'eeh doo, edëb had'yyt do bë gado
däk né hẽ, baad bë bahapäh hyb n'aa. 14P'op Hagä
Do anoo ji hã ji etsẽẽ doo, P'opHagä Do gen'aak do
hã ji h'yyb däg bä ji ky n'aa etsẽẽ bä. Ti hyb n'aa
dooh ji h'yyb eỹỹm bä P'opHagä Do sii ji er'ood bä.
15 Ji tamaa napäh ër hapäh. Ti hyb n'aa sahõnh hẽ
ta hã ji etsẽẽ do ji gado däk do hadoo. 16 Ti anäng
nasaa do p'ãã näng doo, dawëë ji bawäd hõm P'op
Hagä Do mahä̃nh tanoo doo. Nasaa do ji wakããn
moo wäd bä ji hapëë bä, p'ãã näng do tanado bä,
taw'ããts hẽ ji ky n'aa etsẽẽ tii. Tii bä P'op Hagä Do
anoo ta hã edëb had'yyt doo. Nesaa do p'ãã näng
doo, dawëë ji bawäd hõm P'op Hagä Do mahä ̃nh
tanoo do hyb n'aa nado bë ky n'aa etsẽẽ, ỹ hanäng
tii. 17 Sahõnh hẽ nesaa do ji moo wät doo, ji hyb
n'aa newëë doo, baad nado né hẽ ti P'op Hagä



1 Jowãw 5:18 xv 1 Jowãw 5:21

Do matym gó. Ti hadoo né hẽ ti anäng nesaa do
ji h'yyb gó tanyy bä, dooh tan'oo bä dawëë ji nu
gadäk P'op Hagä Domahä ̃nh.

18Ërhapäh,doohP'opHagäDo taah ramoohebo
bä nesaa doo, Jesus mo n'aa jesuu do hyb n'aa sa
hã. Dooh Nesaa do Yb haja bä tarejã bä sa hã.
19P'opHagäDokarapeeëër, ërhapäh. NesaaDoYb
mejũũ sahõnh hẽ badäk hahỹỹ hã habong do hã,
P'op Hagä Do hã h'yy kana'eeh do sa hã, ër hapäh.
20 Ër hapäh na-ããj hẽ P'op Hagä Do T'aah ewäd
hyng, ji tah'yy ganä däk, P'op Hagä Do heh'äät do
ji bahapäh hyb n'aa. Séd ër h'yyb hedoo P'op Hagä
Doheh'äätdohã. Séd ërh'yybhedoo ta T'aah Jesus
Kristo hã. Ti ti P'op Hagä Do heh'äät doo. Ti né hẽ
tanoo ji hã ta wë ji h'yyb tym edëb had'yyt doo.

21 Ti hyb n'aa tah haa, bë h'yy kae manä ta wób
rah'yy kaha'eeh do hã. Jããm hẽ kä.

